
				ਇਹ ਸਫ਼ਾ ਪ੍ਰਮਾਣਿਤ ਹੈ


ਧੀ ਦੇ ਵਿਆਹ ਸਮੇਂ ਮਾਤਾ ਦੇ ਵਲਵਲੇ






ਵਾਜੇ ਵੱਜਦੇ ਬੂਹੇ ਤੇ ਹੋਨ ਖੁਸ਼ੀਆਂ, 

ਗਾਵਨ ਮੰਗਲਾਚਾਰ ਦੇ ਗੀਤ ਸਾਰੇ। 

ਕੱਠਾ ਹੋ ਗਿਆ ਏ ਮੇਲ ਗੇਲ ਆਕੇ, 

ਖੁਸ਼ੀ ਮਾਂਵਦੇ ਨਾ ਭਾਈ ਮੀਤ ਸਾਰੇ। 

ਮੈਂ ਵੀ ਹੱਸਦੀ ਹੱਸਦੀ ਕਰੀ ਜਾਵਾਂ, 

ਚਾਂਈ ਚਾਂਈਂ ਪੂਰੇ ਰਸਮ ਰੀਤ ਸਾਰੇ। 

ਐਪਰ ਕੌਨ ਜਾਨੇ ਕੀ ਖਿਆਲ ਆਕੇ, 

ਮੇਰੇ ਵਿੱਚ ਸੀਨੇ ਰਹੇ ਬੀਤ ਸਾਰੇ।


ਜਾਨ ਜਿਸਮ ਤੇ ਜਿਗਰ ਦਾ ਜੋ ਟੁਕੜਾ, 

ਕੁਖੋਂ ਜਮਿਆਂ ਸ਼ੀਰ ਪਿਆਇਆ ਜਿਸਨੂੰ। 

ਵਾਂਗ ਪੁਤਰਾਂ ਲਾਡ ਲਡਾਇਆ ਜਿਸਨੂੰ, 

ਚਾਂਈਂ ਚਾਂਈਂ ਅਸਕੂਲ ਪੜਾਇਆ ਜਿਸਨੂੰ। 

ਉਸ ਤੋਂ ਵਿਛੜਨੇ ਦਾ ਸਮਾਂ ਆ ਗਿਆ ਵੇ, 

ਸਦਾ ਵੇਖਕੇ ਦਿਲ ਪਰਚਾਇਆ ਜਿਸਨੂੰ। 

ਕਿਵੇਂ ਰਹਾਂਗੀ ਹੁਣ ਡਿੱਠੇ ਬਾਝ ਉਸਦੇ, 

ਅਖੋ ਪਰੇ ਨਾ ਕੱਦੀ ਹਟਾਇਆ ਜਿਸਨੂੰ।

